
DINAKA

(121)
Morena Jesu a re go nna, ‘‘bosigong jono, ngwanaake, re tlile go ya karolong e sele ya pelo ya molete wa molelo. Ke batla go go bolelela ka dinaka le ka moo di tlileng go dirisetswa go romela mewa ya bosula le masomo a madimone go fitlha ko godimo mo lefatsheng.’’

Ga Morena Jesu a bua jalo, ka simolola go bona pono e e bulegileng. Mo ponong e, ke ne ke bona ntlo ya kgale ya morakeng, e lebega e kete e sule e nale setshwano sa bosetlha, e dikanyeditswe ke ditlhare tse dintsi tse di suleng le tlhaga e telele e e suleng. Lebala go dikologa ntlo le ne le tletse ka dilo tse di suleng. Go ne go sena bophelo fao. Ntlo e ne e lebega e kete e ne e agetse mo dikhoneng, e bile e nwela mo gare ga lebala. Go ne go sena dikago tse dingwe tse di neng di bonala.

Loso lo ne lo bonala gotlhe. Ke ne ke itse fa ntlo eno e le karolo nngwe ya molete wa molelo, fela ke ise ke tlhaloganye gore ke eng se ke se bonang. 

(122)

Ka matlhaba phefo a a sa kgatlhiseng ale leswe mo ntlong eno, go ne go bonala meriti e megolo e nale sebopego sa batho. Go ne go nale sengwe se se sa nnang sentle, sa bosula ka mokgwa o di neng di lebega ka one. Nngwe ya dibopego e ne ya tsamaela ntlheng ya kgoro ya mo pele, ya fitlha ya e bula.

Ka bona monna yo motonna tota wa mesifa e e tshabegang a tswa ka ntlo a ya setupung sa moo. Ke ne ke kgona go mmona sentle. O ne a le boleele jwa go ka nna maoto a le marataro, ka mmele wa motho yo o kukang ditshipi go ikatisa. O ne a nale mmala wa bosetlha o o suleng go tshwana le dilo tsotlhe tsa moo. O ne a apere fela borokgwe jwa senna. Bo ne bo le bosetlha jo bo suleng go tshwana le letlalo la gaagwe la sefuba, le a neng a sa le apesa. Letlalo la gaagwe e ne e kete letlalo la magwata (la go tshwana le la kwena), le tlhogo e le e e tonna thata. Tota gone, tlhogo e ne e le kima-kima moo le maoto a gaagwe a neng a kobegile ka ntlha ya go imelwa ke go kuka morwalo o kanakana. Maoto a gaagwe a le a ditlhakwana go tshwana le a kolobe. Sefatlhego sa gaagwe se ne se le bogale le go bontsha bosula, a bonala a tsofetse thata. O ne a nale matlho a a suleng, le sefatlhego se se sephara thata.

Mo ponong, ka ne ka bona sebopi se se maswe se, se tsamaya go fitlha se fologa setupung se se tsofetseng seo. Fa a tsamaya  lefatshe le ne le tsikinyega, mme a mela dinaka go tswa mo godimo ga tlhogo- dinaka tse dikgolo tse di neng di golela godimo go fitlha di ne sa tlhola di bonala mo di felelang teng. Ka bona gore ga a tsamaya jalo dinaka di ne di gola, le fa e le ka bonya. Dinaka tse dingwe gape di ne di gola mo godimo ga tlhogo ya gaagwe. Dinakana di ne di gola gotswa dinakeng. Ka bona gore tlhogo ya gaagwe e kete sebata- sebata se se maatla sa bosula, se se tletseng tshenyo.

(123)

Kgato engwe le engwe e ne e tsikinya lefatshe. 

Morena Jesu a re, ‘‘lebelela.’’

Ka ne ka bona dinaka tse di tlhatlhoga di felela mo malapeng, dikerekeng, maokelong, dikantorong le meagong ya mefutafuta lefatshe ka bophara. Dinaka tse di ne di tlisa tshenyegelo e kgolo lefatshe ka bophara. Ke ne ka bona gore fa sebata se bua, go ne go kgwelwa mewa ya bosula mo lefatsheng. Ke ne ka bona batho ba bantsi ba ngokelwa ke maatla a madimone ano, ba wela mo diraing tsa ga satane.

Ka nagana ka re, re mo ntweng-molemo kgatlhanong le bosula.

‘‘Re mo ntweng,’’ ka utlwa Mowa wa Morena o bua. ‘‘Molemo kgatlhanong le bosula.’’

Go ne go tswa maru a mantsho ka dinaka tse, maru a, e le go fitlha mefutafuta ya mewa ya bosula e e neng e tswa go fitlha lefatsheng. Mewa ya maila otlhe a Modimo a sa a batleng a neng a le teng moo. Ke ne ka bona magosi a mantsi a tlholega go tswa kwa tlase ga lefatshe, mme dimilione tsa batho di simolola go latela mekgatlho eno ya bosula. Ka bo ka bona dinaka tsa kgale di ntshiwa, mme go gola tse di ntsha mo maemong a tsona. 

Ka utlwa Morena Jesu a re, ‘‘Se se setse se tshimolola go direga gone jaanong! Dilo tse di a direga, di diregile, mme di tlile go direga. 

(124)

Batho ba tlile go nna barati ba bobone eseng ba Modimo. Bosula bo tlile go nna ntletse-ntletse ka malatsi a bofelo. Banna le basadi ba tlile go rata matlo a bone, dikoloi, mafatshe, meago, dikgwebo, selefera le gauta ya bone go feta go rata nna.

‘‘Sokologang,’’ a bua, ‘‘ka ntlha ya fa ke le Modimo yoo boulelang. Ga go sepe se se tshwanetsweng ke go bonwa botlhokwa kgotsa tlhwatlhwa go feta go nkobamela- eseng barwa kgotsa barwadi kgotsa basadi kgotsa banna ba lona. Ga go ope wa batho ba, yo o leng botlhokwa go nkgaisa. Ka Modimo e le Mowa, o tshwanetswe go obamelwa le go rapelwa ka Mowa le ka nnete.’’

Ka ne ka bona ga dinaka tse di ne di sasanka mo godimo ga lefatshe, di bo di tlhatlhogela magodimong. Magosi a maswa a ne a tlholega, ga bo ga nna le ntwa le tshenyego e ntsi lefatsheng ka bophara. Bao ba ba neng ba obamela sebata ba ne ba le bantsi.

Sebata se sa bosula se ne se tsamaya go ya ko pele le ko morago, e kete se a nagana, mme lefatshe lone le nnela go tsikinngwa ke dikgato tsa sone. Morago ga metsotswana sa boela mo teng ga ntlo ya morakeng. Maru a mantsho a ne a tlhatloga, mme ba le bantsi ba ne ba sule lefatsheng. 

Ke ne ka bona lefatshe le le mo tlalelong e e maatla, mme ka simolola go rapela ka pelo ya me yotlhe. Ka kua ka re, ‘‘O Morena tlhe, re thuse!’’ Ke fa go tsoga go tlhatlhoga dibata tse pedi tsa se mewa, go tswa lefatshe kwa tlase, di simolola go lwantshana. Ke ne ke itse gore di tswa moleteng wa molelo.

(125)

Matshuti-tshuti a batho a ne a eme a lebeletse ntwa magareng ga masula a mabedi a. Ga ke ntse le lebile ka bona sengwe se tlhatlhoga go tswa mmung gareng ga tsona. Ba tlogela go lwa ba ema ba tsentse sekepe se se golo mo gare ga tsona. Dibata tse di ne di leka go thubakaka sekepe se, fela di palelwa. Tsa kgoromeletsa sekepe se go boela kwa tlase ga lefatshe, tsa se katela ka mmu, mo gare ga tsone. Tsa ema tsa lebana gape, di  ipaakanyetsa go simolola ntwa ya tsone gape.

Ka utlwa lentswe le re, ‘‘Lebelela.’’

Ga ke lebile, ga bonala lesedi mo mmung mo sekepe se neng se katetswe gone. Sekepe sa boa sa tswela kwa ntle ga mmu lefatsheng, sa nna kgolokwe e kgolo. Dibata tse pedi tse tsona tsa simolola go iphetola go nna ka dibopego tse dingwe, tsa nna dikgolo le bontsho. Kgoro e ne ya bulega mo pele kgolokweng e, mme lebone le le maatla go tswa mo teng la bontsha dikgato tsa mapalamelo. Mapalamelo a a ne a ya ko tlasetlase ga lefatshe, ga utlwala lentswe le re, ‘‘tsenang moleteng wa molelo!’’

Motho o ne o kgona go dupelela go tlala ga mowa wa masula o o gatelelang mo moweng, ka tlelwa ke tlalelo le kgobego ya marapo ga ke ntse ke lebile se.Go ne ga tswa mowa wa segateledi go tswa kgolokweng e, mme ka tlhoka ko ke ka tabogelang teng go tshaba. Ke ne ke utlwa ke gatelegile, le fa ke ntse ke le mo Moweng.

Kwa ntle ga go senya nako thata, Morena Jesu a ntsholeletsa ko godimo le ko godimo gape, go fitlhela ke kgona go bona pono e go tswa godimo. 

(126)

Fela jaanong dikgato tsa mapalamelo di ne di fetogetse go nna dikgato tse di itsamaisang e kete ka motlakase, di tsamaya go ya ko godimo le go ya kwa tlase, go tswa mpeng ya lefatshe. 

Ga ke bapile le Morena Jesu, ke ne ke ikutlwa ke sireletsegile, go se se seka mphitlhelelang. Ka utlwa lentswe le re, ‘‘E tlaa tswa moleteng wa molelo.’’
Morena Jesu a bua a re, ‘‘se se tlile go direga. Se ga se se direge. Kwala, botlhe ba tle ba itse.’’

Mo ponong e ya me mapalamelo a a itsamaisang a, a ne a tlhatlhosetsa mewa ya masula le masomosomo a madimone go tla lefatsheng. Dibata tse pedi tse tsone di ne di eme engwe le engwe ka mo letlhakoreng le le fapaaneng la kgolokwe, mme ka bona di simolola go fetoga gape. Ka utlwa go rora go go maatla- go utlwala modumo wa di enjene di dira ka lebelo le le kwa godimo. Ditlhogo tsa dibata tsa simolola go oketsega, le matsogo a tsone a tlala lesedi. Ka bona dibata tse pedi tse le sekepe ga di kopanngwa mmogo.

Mewa ya ba le bantsi e ne e gwantela go tsena ka e nngwe ya dibata tse, e kete ba gwanta ba ntse ba le borokong. Diura-ura tsa feta ke ntse ke tsweletse go lebelela metlholo e, go fitlha sebata sa ntlha se tlala ka batho. Ga ke ntse ke reeditse, ka utlwa modumo e kete wa sefofane se ipaakanyetsa go tlhatlhoga, go tswa sebateng sa ntlha. Sebata se se ne se bone maatla go tswa sekepeng. Ga se tshimolola go fofa, ke fa se boetse sebopegong sa motho gape. Ga a fofa jalo, tlhogo ya gaagwe e ne e tletse lesedi, le maatla a mantsi a tswa go ene.

(127)

Ga a tsenelela lefaufaung a nyamela, tlhogo ya gaagwe ya fetoga gape go nna sekepe gape. 

Ke ne ke santse ke kgona go utlwa modumo wa sebata sa ntlha ga mewa ya batho e simolola go tlatsa sebata sa bobedi. Ga se sena go tlala, ka bona sebata se simolola go tlhatlhoga ka tlhamalalo go tshwana le (rokete) moago wa tshipi o o lebegang go tshwana le lerumo, o o tlholwang o romelwa marung go fitlha ngweding, lefaufaung go dikologa lefatshe kgotsa dinaleding tse dingwe. O ne a fitlhelela sebata sa ntlha, mme bobedi ba fofa ka iketlo go tsenelela marung a a masetlha. Sebata sa bobedi le sone se ne se fetogetse sebopegong sa monna. Ka utlwa go rora ga tsona ga di nyelela di sa tlhola di bonala. 

Ke ne ka ipotsa gore se se kaya eng. Ka bona kgolokwe kgotsa sona sekepe se, se sala se ikgonyetsa gape go tsena ko teng ga lefatshe. Lefatshse le ne la tswalega go e khurumetsa go fitlha e sa tlhole e bonala gape. Ga pono e simolola go nyelela, ka bona phaposi tshekelo e kgolo, ya bo ya nkgopotsa tsheko ya ko setulong sa bogosi sa segolo se sesweu sa  legodimong.  
